
LLYTHYRAU ENGHREIFFTIOL: ATODIAD 1

1.1 Llythyr ‘Gwahoddiad i Dendro’
1.2  
Ffurflen Dendro
1.3 
Tystysgrif ‘Gwahardd Cydgynllwynio’ 

LLYTHYRAU ENGHREIFFTIOL: ATODIAD 2

2.1 Taflen Waith a Derbynneb 
2.2 Contract Cryno 
2.3 Contract Mân Weithiau 
2.4 Contract Gwaith Bychan’ 
LLYTHYRAU ENGHREIFFTIOL: ATODIAD 3

3.1 Cyfarfod Cyn Dechrau’r Contract
3.2 Cofnodion Cyfarfod Cyn Dechrau 
3.3 Llythyr Awdurdodi Amrywiad (Contractwr)
3.4 Llythyr Awdurdodi Amrywiad (Cleient)

3.5 Llythyr ‘Cwblhad Ymarferol’ 
1. CYFLWYNIAD 

Bwriad yr arweiniad hwn yw bod yn gymorth ymarferol i’r rhai sy’n gysylltiedig â’r gwaith o weithredu a gweinyddu contractau o fewn Asiantaethau Gofal a Thrwsio. Dylid croesgyfeirio at Adran 7.6 o’r Canllaw Ymarfer Da. 
O fewn yr Asiantaethau Gofal a Thrwsio, mae’n ofynnol i Swyddog Technegol / Gweithiwr Achos sicrhau fod contract priodol wedi’i sefydlu cyn dechrau unrhyw waith ar y safle. Mae’r arweiniad hwn wedi’i gynhyrchu i roi canllawiau manwl a fydd o gymorth i staff technegol yr asiantaethau ddewis contract ar ffurf briodol fel modd cadarnhaol o reoli risg. Mae hefyd yn nodi’r cefndir i gontractau o fewn cyfraith Cymru a Lloegr a rhai o’r rhesymau pam ei bod yn bwysig fod contract ar ffurf briodol yn cael ei gwblhau (gweler Adran 4).  
Yn olaf, mae enghreifftiau o ddogfennau a ffurflenni contract a argymhellir wedi’u cynnwys yn yr atodiadau i’r arweiniad hwn. 
2. SWYDDOG TECHNEGOL - CYN DECHRAU’R CONTRACT:

2.1 GWAITH PARATOADOL:

Ar ddechrau unrhyw brosiect, mae gan Swyddog Technegol yr Asiantaeth Gofal a Thrwsio y dasg o gadw cysylltiad gyda’r Gweithiwr Achos a fydd, yn fwy na thebyg, wedi cynnal yr ymweliad cychwynnol ac wedi asesu’r gwasanaeth angenrheidiol gyda’r Cleient. 
Rhaid i Swyddogion Technegol sicrhau fod Cytundeb â’r Cleient wedi’i sefydlu cyn bod unrhyw waith yn dechrau.  
Bydd y Swyddog Technegol yn sicrhau fod Cleientiaid yn cael eu trin yn gyfartal gydag ystyriaeth, parch a gofal a’u bod yn llwyr ddeall y prosesau er mwyn cyflawni’r gwaith adeiladu. Bydd hyn yn golygu esbonio, gyda chymorth y Gweithiwr Achos os oes angen, y contractau a phroses y gwaith adeiladu. Os daw’n amlwg fod diffyg dealltwriaeth, dylai’r asiantaeth geisio cynnwys aelodau o’r teulu, os yw hynny’n bosibl. 

Os yw’r brîff y mae’r Gweithiwr Achos yn ei roi i’r Swyddog Technegol yn nodi mai ychydig o waith yn unig y mae’r Cleient ei angen, y mae’n dal i fod yn arfer dda cwblhau archwiliad cartrefi iach llawn (Healthy Homes Check - HHC), er mwyn canfod unrhyw risgiau, diffygion yn yr eiddo neu unrhyw waith y gallai fod angen ei wneud yn yr eiddo at y dyfodol. Dylai’r HHC fod wedi’i nodi’n glir yn ffeil y Cleient ac yn y gronfa ddata fel y gellir cyfeirio ato yn awr ac yn y dyfodol. 
Bydd arweiniad i’r “archwiliad cartrefi iach” yn cael ei gynnwys mewn canllawiau pellach maes o law, ond dyma’r prif ystyriaethau: A oes angen gwasanaeth Arbenigwr neu Ymgynghorydd? A oes angen unrhyw brofion arbenigol? Pa waith angenrheidiol y mae’n rhaid ei flaenoriaethu? Beth yw’r drefn gywir ar gyfer rhaglen y contractwr yn nes ymlaen?  Gall helpu’r Cleient yn ogystal i benderfynu a oes angen ystyried gwaith ychwanegol at yr hyn a nodir fel rhan o Atodlen Grant neu pan fo’r Cleient yn ariannu’r gwaith yn breifat. Yn ddiweddarach, bydd yr archwiliad cartrefi iach, yn sylfaen i werthuso effeithioldeb y gwaith a wnaed.
Bydd Lluniadau a Manyleb a/neu Raglen Waith yn cael eu paratoi gan osod allan cwmpas llawn y gwaith sydd i’w gyflawni, gan ddarparu digon o fanylion i alluogi’r contractwr i ddeall, prisio ac ymgymryd â’r gwaith arfaethedig. 
Mae rhai Asiantaethau’n defnyddio Rhestr Gyfraddau (Schedule of Rates) fel rhan o’r ddogfennaeth. Gyda rhai asiantaethau/awdurdodau, mae’r Rhestr yn cynnwys elfennau neu eitemau gwaith sydd wedi’u prisio a chaiff y rhain eu hadolygu’n flynyddol gan yr asiantaeth/awdurdod a gallant fod yn briodol i bob rhan o’r wlad. Cyflwynir y rhestr i gontractwyr detholedig ac nid oes unrhyw dendro cystadleuol i ddilyn. 
Er mwyn sicrhau rheolaeth ar y gyllideb, mae’n arfer dda cynllunio a nodi’r gwaith yn ei gyfanrwydd fel nad oes angen rhoi cyfarwyddiadau i wneud gwaith pellach yn ystod y cyfnod adeiladu. 
2.2 Tendro:
Oherwydd bod gwaith adnewyddu ac atgyweirio yn gallu tarfu’n sylweddol ar Gleientiaid a’u rhoi dan gryn bwysau, mae angen cymryd gofal er mwyn dethol contractwyr addas sy’n gymwys ac yn feddylgar wrth ymgymryd â’u gwaith. Dylai pob asiantaeth Gofal a Thrwsio feddu ar drefn glir ar gyfer cynnwys contractwyr ar unrhyw restr gymeradwy.
Mae rhai asiantaethau yn dethol o Gofrestr o Gontractwyr ar hyn o bryd, ond dylai Swyddogion Technegol gyfeirio at y Canllaw Contractwyr Cymeradwy. 
Pan fo contractwyr yn tendro neu’n cynnig dyfynbrisiau mewn cystadleuaeth, argymhellir y dylid ystyried y bidiau yn unol â’r Drefn ar gyfer Tendro Detholedig Un Cam a luniwyd gan y Cydbwyllgor Ymgynghori Cenedlaethol ar gyfer Adeiladu (NJCC). Drwy lynu wrth y Drefn honno, gellir sicrhau bod y broses o asesu tendrau/dyfynbrisiau wedi’i chwblhau mewn modd teg a chywir. 
Os am gyflawni tendro cystadleuol teg, mae’n hanfodol bwysig fod y tendrau a gyflwynir gan bob tendrwr wedi’u seilio ar yr un dogfennau ac na ddylai’r tendrwyr geisio amrywio’r sylfaen honno drwy ychwanegu amodau at eu tendrau. 
Gweler Atodiad 1 ar gyfer enghraifft o lythyr “Gwahoddiad i Dendro’; 'Ffurflen Dendro’; a “Thystysgrif Gwahardd Cydgynllwynio”. (Sylwer: Dim ond pan fo’r contract yn werth mwy nag £8,000.00 yr argymhellir defnyddio’r Dystysgrif Gwahardd Cydgynllwynio).
Os yw tendrwr yn ystyried fod unrhyw ddogfennau tendro yn ddiffygiol mewn unrhyw ffordd a bod angen eglurhad ohonynt, neu os ydynt yn cynnwys newidiadau annerbyniol, dylai roi gwybod yn ysgrifenedig i’r Swyddog Technegol yn yr asiantaeth ddim llai na saith niwrnod cyn y dyddiad cau ar gyfer tendrau. Os penderfynir diwygio’r dogfennau, dylai’r Asiantaeth roi gwybod i bob tendrwr yn ysgrifenedig ac ymestyn y cyfnod tendro os oes angen. 
Ar ôl i’r tendr/dyfynbris gael ei dderbyn yn ffurfiol, dylid caniatáu cyfnod priodol ar gyfer gwneud y paratoadau angenrheidiol i ddechrau gweithio ar y safle. Bydd hyn hefyd yn caniatáu i’r Cleient baratoi ar gyfer y gwaith gydag arweiniad gan y Swyddog Technegol/Gweithiwr Achos. 
Cyhoeddir gwybodaeth fanwl ynghylch cymeradwyo a monitro contractwyr mewn canllawiau i ddod. 
2.3 DOGFENNAU’R CONTRACT:

‘Dogfennau’r Contract’ fel arfer yw Lluniadau a/neu Fanyleb a/neu Restr Waith ynghyd â’r Ffurflen Gontract. Mewn rhai achosion, gofynnwyd i’r contractwr am Restr Gyfraddau yn unol â’r cyfeiriad yn Adran 2.1 uchod. Nid oes unrhyw ddarpariaeth ar gyfer Rhestr Angenrheidiau (Bill of Quantities). 
Bydd y contractwr wedi prisio naill ai’r Fanyleb neu’r Rhestrau fesul eitem, neu wedi darparu swm y contract ar sail Rhestr Gyfraddau. Bydd unrhyw Restr Gyfraddau yn rhan o’r cytundeb cyfrwymol rhwng y partïon, fel y bo’r contract yn mynnu iddo gael ei ddefnyddio, os yw hynny’n berthnasol, wrth bennu gwerth amrywiadau. Er mwyn bod yn ddefnyddiol, felly, bydd yn rhaid i restr gyfraddau fod yn weddol gynhwysfawr a manwl. 
2.4 FFURFLENNI CONTRACT:

Argymhellir defnyddio’r ffurflenni contract a ganlyn oni bai fod trefniant gwahanol wedi’i gytuno gyda Phrif Swyddog yr asiantaeth/Bwrdd Rheoli’r Asiantaeth: 
Atgyweiriadau Ymateb Brys sydd werth hyd at £500.00:   
Taflen Waith / Archeb 








Waith
Mân Weithiau rhwng £500.00 a £8,000.00:         
Ffurflen Gontract Gryno y CIOB 

Gwaith rhwng £8,000.00 a £20,000.00:  

Ffurflen Gontract Mân Weithiau y CIOB
Gwaith rhwng £20,000.00 a £100,000.00: 

Ffurflen Gontract Gweithiau Bychan y CIOB 

Bydd y rhan fwyaf o waith yr asiantaeth yn dod, fel arfer, o dan naill ai’r Daflen Waith/Archeb Waith neu’r Ffurflen Gontract Gryno.
Ceir enghraifft o daflen waith/archeb waith safonol yn atodiad 2. 
Ceir enghreifftiau o ffurflenni contract y CIOB yn atodiad 2. 
Mae ffurflenni contract y CIOB i’w cael o:
Siop Lyfrau RICS  
7 Plas Sant Andreas 
Caerdydd CF10 3BE
Ffôn: +44 (0) 29 2022 4414   Ffacs: +44 (0) 29 2022 4416
Ar agor o ddydd Llun tan ddydd Gwener 9.00am tan 5.00pm 

Codir tâl bach am ddefnyddio’r contract hwn. Mae’n bosibl prynu’r ffurflenni hyn gan gyflenwyr eraill. 
2.4.1
Ffurflen Gontract Gryno y CIOB.

Ystyrir bod y ddogfen hon, sy’n ddeuddeg tudalen o hyd, yn addas i’w defnyddio ar gyfer prosiectau syml sydd werth hyd at oddeutu £8,000.00, ac mae’n debygol o fod yn briodol ar gyfer llawer o brosiectau syml eu cynnwys. (Ceir sampl o’r ffurflen gontract hon yn Atodiad 2). 
Mae’n cynnwys Llythyr o Wahoddiad, Ffurflen Dendro a Llythyr Derbyn (mae copïau o lythyr enghreifftiol, Ffurflen Dendro a llythyr derbyn yn Atodiad 1). Gelwir y gweinyddwr contractau yn ‘Cynghorydd’ (Advisor) yn y ffurflen hon ac mae’n datgan yn glir y bydd y Cynghorydd yn archwilio’r gwaith sy’n mynd rhagddo ar ran y Cyflogwr (Cleient) a bydd ganddo’r pŵer i wrthod unrhyw waith nad yw’n cydymffurfio â Dogfennau’r Contract. 
Mae’n nodi Dyddiad Dechrau a Chwblhau ac yn cynnwys darpariaethau ar gyfer ymestyn y cyfnod a modd i dynnu ymaith iawndal penodedig pe na bai’r contractwr yn llwyddo i gwblhau’r gwaith yn brydlon. Ceir darpariaeth hefyd ar gyfer Cyfnod Atebolrwydd am Ddiffygion. 
Mae’n caniatáu ar gyfer naill ai un taliad neu ar gyfer taliadau interim i’r contractwr a chymal sy’n caniatáu dal arian yn ôl (retention) pe bai angen gwneud hynny. 
Mae pob yswiriant yn gyfrifoldeb i’r contractwr yn y ffurflen gontract hon. 
Nid oes darpariaeth ar gyfer CDM na Goruchwyliwr Cynllunio gan fod y ffurflen yn rhagdybio y bydd y Gwaith yn disgyn y tu allan i’r terfynau o ran amser cwblhau gweithrediadau adeiladu. 
Contract gwaith a deunyddiau yw’r contract yn ei hanfod, ac felly hefyd y ddwy ffurflen ganlynol a drafodir, ac nid oes cyfeiriad at y prif gontractwr yn ymgymryd â gwaith dylunio (design). 
Fodd bynnag, mae yr un mor wir dweud nad yw’r ffurflen (ffurflenni) yn cynnwys yr un cymal sy’n nodi’n unswydd fod y contractwr wedi’i eithrio o unrhyw atebolrwydd am ddylunio. Ymddengys felly ei bod yn agored i’r partïon gytuno bod y contractwr yn cymryd rhywfaint o gyfrifoldeb am ddylunio, os mai dyna yw eu bwriad. Er enghraifft, gellid cael darpariaeth i’r contractwr ddarparu system wresogi lawn neu rannol, ond nad yw’r asiantaeth yn darparu dyluniad manwl ar gyfer y gwaith hwn ac eithrio, efallai, fanyleb perfformiad. Yn yr achos hwn, byddid yn tybio fod gofyn i’r contractwr ymgymryd â rhywfaint o’r cyfrifoldeb am ddylunio. Dylid nodi’r cyfrifoldeb hwn, fodd bynnag, yn hollol glir yn Nogfennau’r Contract. 
Yn Adran 10 ceir darpariaethau ar gyfer datrys anghydfod, ac argymhellir bod darpariaeth ar gyfer dal arian yn ôl, ond fod yn rhaid eu hesbonio i’r Cleient, a dod i gytundeb yn eu cylch, cyn cyfnewid y contractau. Mae’r rhan fwyaf o hawliadau, anghydfod neu wahaniaethau yn debygol o gael eu datrys gan y Cynghorydd yn unol â chymal 10.1. 
2.4.2
Contract Mân Weithiau y CIOB:

Mae’r ddogfen eto yn ddeuddeg tudalen o hyd ond heb Lythyrau o Wahoddiad, Ffurflen Dendro na Llythyr Derbyn. Mae’r ffurflen yn addas ar gyfer prosiectau sy’n amrywio rhwng oddeutu £8000.00 ac £20,000.00 ond fod y cynnwys yn syml a heb isgontractwyr enwebedig. Unwaith yn rhagor, ychydig iawn o amrywiadau a ganiateir. Eto, mae’n defnyddio’r term ‘Cynghorydd’ (ceir sampl o’r ffurflen gontract hon yn Atodiad 2).
Mae’r contract yn caniatáu ar gyfer cyflawni dan lofnod (under hand) yn ogystal â darparu ar gyfer cyflawni fel Gweithred (as a Deed) (yn ffurfiol dan sêl). Ni ragdybir y byddai asiantaethau’n cyflawni contractau fel Gweithred (fel sy’n ofynnol gan reolau sefydlog llawer o awdurdodau lleol), ond yn eu cyflawni dan lofnod.
Dan gyfraith Cymru a Lloegr, mae dogfen a gyflawnir fel gweithred, yn wahanol i gytundeb arferol, neu gytundeb dan lofnod, mewn dwy ffordd. Yn gyntaf, mae’r cyfnod cyfyngu - h.y. y cyfnod sy’n dilyn achos o dorri amodau contract pan all un parti erlyn y llall - yw 12 mlynedd, o’i gymharu â chyfnod o 6 blynedd ar gyfer cytundeb a gyflawnir “dan lofnod”. Yn yr ail le, tra bo angen ystyriaeth, neu daliad, dan gyfraith Cymru a Lloegr, er mwyn i gontract fod yn effeithiol, nid yw hynny’n wir yn achos Gweithred.  
Ceir darpariaeth ar gyfer Goruchwyliwr Cynllunio os daw’r gwaith o fewn terfynau Rheoliadau CDM, er y caiff hwnnw ei ddileu ar brosiectau Gofal a Thrwsio. 
Mae darpariaethau yswiriant ehangach ar gael ac mae hefyd yn gwahaniaethu rhwng yswiriant ar gyfer y gwaith newydd sy’n gyfrifoldeb i’r Contractwr ac yswiriant ar gyfer yr adeiladau presennol sy’n gyfrifoldeb i’r Cyflogwr. 
Mae’n cynnwys modd o atal y cymal ar gyfer dal arian yn ôl pe bai angen gwneud hynny. 
Mae Adrannau 10 ac 11 yn cynnwys darpariaethau ar gyfer datrys anghydfod ac argymhellir bod y darpariaethau ar gyfer dyfarnu (adjudication) yn cael eu cadw, ond fod yn rhaid eu hesbonio i’r Cleient, a dod i gytundeb yn eu cylch, cyn cyfnewid y contractau. Mae’r rhan fwyaf o hawliadau, anghydfod neu wahaniaethau yn debygol o gael eu datrys gan y Cynghorydd yn unol â chymal 10.1.
2.4.3
Contract Gweithiau Bychan y CIOB:

Mae’r ddogfen yn bedair tudalen ar bymtheg o hyd ac mae’n cymharu’n fras â Chytundeb JCT ar gyfer Mân Weithiau Adeiladu. Mae’r ffurflen Gontract yn addas ar gyfer prosiectau fel addasiadau, estyniadau i dŷ preifat sy’n amrywio o ran gwerth rhwng oddeutu £20,000.00 a £100,000.00 ond fod y cynnwys yn syml (ceir sampl o’r ffurflen gontract hon yn Atodiad 2).
Mae’n defnyddio’r term ‘Gweinyddwr Contractau’ ac mae’n nodi manylion rôl a chyfarwyddiadau y Gweinyddwr Contractau yn Adran 2. 
Ceir darpariaeth ar gyfer Goruchwyliwr Cynllunio os daw’r gwaith o fewn terfynau Rheoliadau CDM, er y caiff hwnnw ei ddileu ar brosiectau Gofal a Thrwsio.

Mae’r contract yn caniatáu ar gyfer cyflawni dan lofnod ond nid oes darpariaeth ar gyfer cyflawni fel Gweithred (yn ffurfiol dan sêl). 
Mae gan y ffurflen hon y fantais o ddarparu ar gyfer cyflenwyr ac isgontractwyr enwebedig, hefyd ar gyfer amrywiadau, os oes angen. Mae hefyd yn caniatáu i’r Cyflogwr sicrhau gwasanaeth arbenigwyr i gyflawni gwaith neu gyflenwi eitemau i’r Contractwyr eu gosod.
Mae darpariaethau yswiriant ehangach ar gael ac mae hefyd yn gwahaniaethu rhwng yswiriant ar gyfer y gwaith newydd sy’n gyfrifoldeb i’r Contractwr ac yswiriant ar gyfer yr adeiladau presennol sy’n gyfrifoldeb i’r Cyflogwr.
Mae Adran 11 yn cynnwys darpariaethau ar gyfer datrys anghydfod, ac argymhellir bod darpariaeth ar gyfer dal arian yn ôl, ond fod yn rhaid eu hesbonio i’r Cleient, a dod i gytundeb yn eu cylch, cyn cyfnewid y contractau. Mae’r rhan fwyaf o hawliadau, anghydfod neu wahaniaethau yn debygol o gael eu datrys gan y Cynghorydd yn unol â chymal 10.1.
3. RÔl y GWEINYDDWR CONTRACTAU
3.1 CYFLWYNIAD:

Y term ‘Gweinyddwr Contractau’ (Contract Administrator) a ddefnyddir ym mhob ffurflen gontract a gyhoeddir gan y Cyd-dribiwnlys Contractau (JCT) a chan lawer o’r rhai a gyhoeddir gan y Sefydliad Siartredig Adeiladu (CIOB) gan gynnwys y ‘Contract Gweithiau Bychan'. 

Yn y 'Contract Mân Weithiau’ a’r ‘Ffurflen Gontract Gryno’ a gyhoeddir gan y CIOB, fodd bynnag, y term a ddefnyddir, fel y nodir yn yr adran flaenorol, yw ‘Cynghorydd’ (Advisor). Fel arfer, Swyddog Technegol Gofal a Thrwsio fydd yn perfformio’r swyddogaeth hon dan amgylchiadau contract. 
I ailadrodd o adran flaenorol, mae’n rhaid i’r Swyddog Technegol ymdrechu i sicrhau bod Cleientiaid, sy’n aml yn oedrannus ac / neu’n ddiymgeledd, yn cael eu trin yn gyfartal, gydag ystyriaeth a gofal a’u bod yn meddu ar ddealltwriaeth lawn o’r prosesau sy’n gysylltiedig â chyflawni’r gwaith adeiladu. Bydd hyn yn golygu esbonio, gyda chymorth y Gweithiwr Achos yn ôl yr angen, y contractau a’r broses adeiladu. Pan fo diffyg dealltwriaeth, dylai’r asiantaeth geisio cynnwys  aelodau o’r teulu os yw hynny’n bosibl.
3.2 CYFARFOD CYN-DECHRAU’R CONTRACT:

Ar ôl, neu yn ystod, y broses o dderbyn y tendr isaf, neu fwyaf ffafriol, gelwir cyfarfod Cyn-Dechrau’r Contract. Dylai’r Cleient (Cyflogwr) neu gynrychiolydd ar ran y cleient fod yn bresennol bob amser (Gweler y llythyr enghreifftiol yn Atodiad 3). 
Dan delerau Rheoliadau “Canslo Contractau” a wnaed yng Nghartref neu Le Gwaith ayb y Prynwr 2008, mae gan y cleient yr hawl i ganslo contract cyn pen 7 diwrnod calendr o ddyddiad dechrau’r contract. Rhaid canslo yn ysgrifenedig (drwy lythyr neu e-bost) a’i anfon at y contractwr. Ni ddylai’r contractwr ddechrau gweithio o fewn y 7 diwrnod calendr oni bai fod cytundeb ysgrifenedig wedi’i wneud. Os yw’r contractwr yn dechrau’r gwaith o fewn y 7 diwrnod heb ganiatâd ysgrifenedig, gallai’r cleient hawlio nad oedd wedi cael y cyfnod cyfreithiol i newid meddwl a dylid ystyried bod y contract wedi’i ddirymu.
Dylid esbonio i’r cleient ei hawliau i newid meddwl adeg llofnodi’r contract (h.y. ar ddechrau’r contract). 
Yn gyffredinol, dylai’r cyfarfod ddilyn yr agenda a ganlyn, ond noder y dylai’r cyfarfod a’r pwyntiau a drafodir gyfateb i faint y prosiect: 

· Cyflwyniadau: 

Cofnodi’r rhai sy’n bresennol yn y cyfarfod.

· Contract:

Dyddiadau Dechrau a Chwblhau. Y Ffurflen Gontract (Esbonio a llofnodi yn y cyfarfod os yw hynny’n briodol). Yswiriant, iawndal am beidio â chwblhau’n brydlon ac atebolrwydd am ddiffygion. Cadarnhau a yw darpariaethau’r cymal dal arian yn ôl gael eu defnyddio neu’u dileu. 
Cyfnod canslo’r contract/ cyfnod newid meddwl. 
Sicrhau cymeradwyaethau; megis cymeradwyaeth Rheoliadau Adeiladu, caniatâd cynllunio a chaniatâd waliau cydrannol, fel ag y bo’n briodol. 
Rhaglen y Contract (os yw maint y prosiect yn gofyn am hynny), Gofyn am raglen o’r gweithiau. 
· Iechyd a Diogelwch
Trafod unrhyw faterion a allai fod yn risg i naill ai’r cleient neu’r contractwr h.y. materion iechyd y mae angen eu hystyried, anifeiliaid anwes yn yr eiddo, ymddygiad y contractwr/ isgontractwyr tra ar y safle.
· Y Safle:

Diogeledd; ffensio os yn briodol, diogelwch; cyfyngiadau; 
storio 
deunyddiau, dŵr; pŵer a goleuni ar gyfer y gwaith. 
· Cyfarfodydd ar y Safle:
Pa mor aml; Swyddog Technegol i gadw cofnodion.
· Cyfathrebu:

Lle dylid cyfeirio dogfennau at y Contractwr, y Cleient a’r 
Gweinyddwr Contractau. Ffurflenni a dulliau o roi 
Cyfarwyddiadau. Rhifau ffôn y personél allweddol a’r 
cysylltiadau mewn argyfwng; Y Contractwr i drafod pob 
ymholiad gyda’r Swyddog Technegol wrth iddynt godi. 
· Gwybodaeth:

Pasio’r dogfennau cynhyrchu i’r Contractwr; Y Contractwr i gadarnhau unrhyw wybodaeth angenrheidiol. 
· Cyllid:

Cytuno’r sylfaen ar gyfer prisio, gweithdrefnau ac amlder. 
Y Cyfnod amser ar gyfer anrhydeddu tystysgrifau taliad. 
Addasiadau ar sail Cyfarwyddiadau’n unig. Cytuno ar y Cyfrif Terfynol wrth i’r gwaith fynd rhagddo. 
· Rheoli Ansawdd:

Cadarnhau y bydd y safle’n cael ei archwilio’n rheolaidd 
ac yn ôl yr angen. Y Contractwr i roi rhybudd o waith 
gorchuddio fel y gellir ei archwilio a’i brisio. 
· Rhaglen:

Y Contractwr i ddarparu’r rhaglen. Dangos pob 
gweithgaredd hanfodol. Adolygu mewn cyfarfodydd safle 
dilynol. 
· Unrhyw Fater Arall:
Dyddiad y cyfarfod nesaf neu ddyddiadau’r ymweliadau 
nesaf â’r safle.
Mae’n rhaid i’r Swyddog Technegol ymdrechu i sicrhau fod Cleientiaid yn cael eu trin yn gyfartal, gydag ystyriaeth a gofal a’u bod yn llwyr ddeall y prosesau sy’n gysylltiedig â chyflawni’r gwaith adeiladu. Bydd hyn yn golygu esbonio, gyda chymorth y Gweithiwr Achos os oes angen, y contractau a phroses y gwaith adeiladu.
Mae Cyfarfod Cyn-Dechrau’r Contract yn rhan bwysig o’r broses ac yn ‘gosod y llwyfan’ ar gyfer y cyfnod adeiladu. 
3.3 Y CYFNOD ADEILADU:

Ar ôl gwneud y paratoadau angenrheidiol i ddechrau gweithio, bydd y Contractwr yn ymgymryd â’r gwaith y’i contractiwyd ar ei gyfer. Yn Ffurflen Gontract Gryno’r CIOB, mae gofyn iddo ‘fwrw ymlaen yn ddiwyd ac yn hwylus gyda’r gwaith’. Yng Nghontract Mân-Weithiau’r CIOB, mae gofyn iddo ‘fod yn gyfrifol am gyflawni’r gweithiau’n briodol,   …... gan gynnwys pob newid/amrywiad cymeradwy, hyd at safon a fydd yn bodloni’r Cynghorydd’. 
Mae Contract Gweithiau Bychan y CIOB yn llawer mwy manwl o ran yr hyn sy’n ofynnol o’r Contractwr yn Adran 1 a’r cyfeiriad hefyd yn Adran 3 at ddeunyddiau a chrefftwaith lle bydd ‘y deunyddiau a’r crefftwaith gyda’r gorau o’u bath, y naill a’r llall yn unol â’r priodweddau a’r manylion a ddisgrifir yn y lluniadau a’r fanyleb/rhaglen waith’. Yma felly, mae rhywfaint o gyfrifoldeb ar y Swyddog Technegol i ddiffinio ansawdd y deunyddiau a’r crefftwaith yn hytrach na gadael y mater yn nwylo’r Contractwr. 
Ym mhob achos, prif rwymedigaeth y contractwr yw ymgymryd â’r gweithiau, eu cwblhau ac, yn amodol ar unrhyw amrywiadau cytunedig neu estyniad cytunedig o gyfnod y contract, dechrau a chwblhau’r gwaith ar y dyddiadau a nodir yn Nogfennau’r Contract. 
3.3.1
Archwiliadau ar y Safle:

Dylai’r swyddog technegol gynnal archwiliadau ar y safle yn rheolaidd ar adegau sy’n gweddu i’r gweithrediadau ar y safle. Fel arfer dda, dylai’r swyddog technegol ymweld â’r safle o leiaf unwaith yr wythnos ar ôl i’r gwaith ddechrau. Dylai drafod y cynllun gyda’r cleient i sicrhau nad oes unrhyw broblemau. Dylai hefyd drafod y cynnydd ac unrhyw faterion sy’n codi gyda’r contractwr.
Dylid trefnu’r ymweliadau er mwyn gallu archwilio gwaith sydd wedi’i orffen ac yn enwedig gwaith a fydd yn cael ei orchuddio yn y man, megis gwaith sy’n gysylltiedig â’r sylfeini neu’r to. Cynhelir yr ymweliadau er mwyn sicrhau bod gwaith yn cael ei gwblhau yn unol â Dogfennau’r Contract yn ogystal â bod yn gyfle i wneud ymholiadau neu drafod gwybodaeth ychwanegol gyda’r contractwr. Mae’n bosibl y byddant yn cyd-daro hefyd â chyfarfodydd ar y safle a’r gwaith o brisio gwaith sydd wedi’i gwblhau.
Un agwedd bwysig, fodd bynnag, yw sicrhau bod y Cleient yn ymdopi gyda’r broses adeiladau ac i asesu p’un a oes angen gwneud unrhyw amrywiadau i’r gwaith a gontractiwyd. Mae’n bosibl y bydd angen gwaith ychwanegol (gobeithir, fodd bynnag, fod hynny wedi’i asesu’n llawn cyn mynd allan i dendr), neu newid trefn y broses er mwyn goresgyn anawsterau penodol y mae’r Cleient yn eu hwynebu. Mae cadw cysylltiad gyda’r Gweithiwr Achos yn hollbwysig ar bob cam o’r broses. 
3.3.2
Amrywiadau:

Mae’n bosib y bydd yn rhaid rhoi cyfarwyddiadau i amrywio’r Contract. Gallai hynny fod i newid trefn y gwaith; i wneud newidiadau ychwanegol i’r gwaith neu i hepgor rhai pethau. Yr hyn sy’n ofynnol yn Ffurflen Gontract Gryno y CIOB yw bod ‘dyfynbris ysgrifenedig gan y Contractwr yn cael ei gymeradwyo gan y Cynghorydd cyn i’r gwaith fynd rhagddo neu’i fod yn cael ei brisio mewn modd arall yn unol â’r hyn a bennir gan y Cynghorydd’. Mae Contract Mân Weithiau’r CIOB yn gosod y rhain allan ychydig yn fwy manwl ac mae’r Contract Gweithiau Bychan yn dyfynnu nifer o ddulliau gan gynnwys darpariaethau ar gyfer amrywiadau. Mae’n bwysig fod unrhyw gyfarwyddiadau’n cael eu cyflwyno’n ysgrifenedig ar ffurf safonol y cytunwyd arni gan yr asiantaeth (Ceir enghraifft o lythyr awdurdodi amrywiad yn Atodiad 3.3/3.4).
Ym mhob achos, mae cytundeb rhwng y partïon ynghylch gwerth unrhyw amrywiadau a’u heffaith ar gynnydd y gwaith a gontractiwyd yn bwysig i atal unrhyw anghydfod yn ddiweddarach. Mae gan y Swyddog Technegol rôl amhrisiadwy o ran sicrhau fod hynny’n digwydd, a bydd methiant i gyflwyno unrhyw amrywiadau yn ysgrifenedig yn anochel yn gadael y cleient a’r contractwr mewn sefyllfa lle gallai anghydfod ddatblygu’n ddiweddarach. 
3.3.3
Prisiadau a Thaliadau:
Ni ddylid talu’r Contractwr nes bydd y Cynghorydd/Gweinyddwr y Contract yn cyflwyno tystysgrif i’r perwyl hwnnw. Gall fod yn un taliad os yw gwerth y gwaith yn fach, neu gallai olygu taliadau interim. 
Gyda thaliadau interim, yn ôl cyfnodau cytunedig ar gyfer prisio a thystysgrifo, mae’n bosib y byddant yn destun cymal dal arian yn ôl, yn enwedig gyda’r contractau uwch eu gwerth, er y bydd yn annhebygol ar yr Archeb Waith neu Ffurflen Gontract Gryno’r CIOB. (Y swm arferol yw 5% o’r gwerth ardystiedig, yn gostwng i 2.5% adeg y Cwblhad Ymarferol). Ceir prisiad terfynol, a rhyddhau’r arian a ddaliwyd yn ôl, ar ddiwedd y cyfnod “atebolrwydd am ddiffygion” pan gyflwynir y Cyfrif Terfynol. 
3.3.4
Ymestyn y Cyfnod ac Iawndal am Fethiant i Gwblhau:

Un rheswm pwysig am gymal i ymestyn y cyfnod yw i gadw hawl y Cyflogwr i iawndal penodedig pe na bai’r contractwr yn llwyddo i gwblhau’r gwaith yn brydlon. Pe na bai darpariaethau i ganiatáu ymestyn y cyfnod, a bod oedi’n digwydd a achoswyd, yn rhannol o leiaf, gan y Cyflogwr (y cleient), byddai hyn, i bob diben, yn cyfateb â thorri amodau’r contract gan y Cyflogwr (y cleient) ac ni fyddai’r Contractwr yn rhwymedig bellach i gwblhau’r gwaith erbyn y dyddiad cwblhau (Peak Construction (Liverpool) Ltd v McKinney Foundations Ltd ). Mae’r dywediad 'time at large' yn cael ei ddefnyddio’n aml i ddisgrifio sefyllfa o’r fath. Yn y rhan fwyaf o achosion, fodd bynnag, byddai’r contractwr, serch hynny, dan rwymedigaeth i gwblhau o fewn amser rhesymol. 
Mae Ffurflen Gontract Gryno’r CIOB yn fyr yn hyn o beth yng nghymal 4.2 gan nodi (cyfieithiad) ‘bydd y Contractwr yn hysbysu’r Cynghorydd yn brydlon o achos a hyd unrhyw oedi. Yn ôl ei ddisgresiwn, bydd y Cynghorydd yn caniatáu ymestyn y cyfnod yn ysgrifenedig, gan nodi’n benodol y dyddiad Cwblhau diwygiedig.........’ Caiff iawndal ei nodi’n syml fel swm yr wythnos neu ran o wythnos, ond dylid nodi bod yn rhaid i iawndal fod yn fesuradwy ac nid bod yn gymal cosb yn unig, neu gellid ei herio. Mae Ffurflen Gweithiau Bach y CIOB a’r Contract Gweithiau Bach yn cynnwys cymal tebyg i ddelio gydag ymestyn y cyfnod ac iawndal yng nghymal 4.1.

3.3.5
Cwblhad Ymarferol:

Pan fo cwblhau ymarferol wedi’i gyflawni, ym marn y Cynghorydd/Gweinyddwr y Contract (swyddog technegol), dylid tystio i hynny’n ysgrifenedig. I wneud hyn, bydd yn ofynnol i’r Swyddog Technegol gynnal archwiliad ymlaen llaw i sicrhau bod yr holl waith wedi’i gwblhau’n foddhaol. (Gweler y llythyr enghreifftiol ‘Cwblhad Ymarferol’ yn Atodiad 3.5)
Cyn cwblhad ymarferol, cynhelir proses “snagio” (snagging) gan y contractwr yn gyntaf ac yna, pan fo popeth wedi’i gwblhau’n foddhaol ym marn y contractwr, gan y swyddog technegol. Yr hyn a olygir wrth ‘snagio’ at ei gilydd yw delio ag eitemau bach iawn, er enghraifft, tynnu paent oddi ar ffitiadau, glanhau ayb. 
Ar y cam hwn gallai fod angen hefyd, gyda’r contractwr a’r Gweithiwr Achos, rhoi arweiniad i’r Cleient hefyd ynghylch defnyddio’r rheolyddion ayb sy’n gysylltiedig â’r system wresogi, lifftiau ac ati er mwyn sicrhau eu bod yn deall sut y mae’r systemau’n gweithredu’n ddiogel ac yn effeithiol. 
Mae penderfynu pryd y mae’r gwaith wedi’i gwblhau’n ymarferol yn gallu achosi rhai problemau. Fel yn achos penderfyniadau eraill a wneir o dan y contract, awgrymir y dylai fod yn weithrediad teg a rhesymol o farn broffesiynol. Dylai’r Swyddog Technegol fod wedi’i fodloni nad oes unrhyw ddiffygion amlwg, fod yr holl waith adeiladu a ddiffiniwyd yn y contract wedi’i gwblhau; ac, os yw Rheoliadau CDM yn llwyr berthnasol (ni fydd hyn yn wir am y rhan fwyaf o brosiectau Gofal a Thrwsio), bod y contractwr wedi cydymffurfio’n ddigonol â’i rwymedigaethau yn y Ffeil Iechyd a Diogelwch. 
Mae angen tystysgrif ffurfiol ar gyfer Cwblhad Ymarferol oherwydd dyma fan cychwyn y cyfnod atebolrwydd am ddiffygion (chwe mis fel arfer).  Hefyd nid yw’r contractwr bellach yn atebol am unrhyw yswiriant am y gwaith o’r dyddiad hwn ymlaen. Mae’n rhaid, felly, rhoi gwybod i’r Cleient (Cyflogwr). Mae’n arfer dda, hefyd, i ofyn am gadarnhad o fodlonrwydd gan y Cleient gyda’r broses a’r gwaith a wnaed. 
3.3.6
Cyfnod Atebolrwydd am Ddiffygion:

Pwrpas y cyfnod atebolrwydd yw caniatáu i unrhyw ddiffygion, crebachu, ac unrhyw namau eraill ddod i’r amlwg yn y gwaith o ganlyniad i ddeunyddiau neu grefftwaith diffygiol, neu yn sgil rhew neu dywydd garw. Bydd y contractwr yn adfer y diffygion hyn ar ei gost ei hun. Ar ddiwedd y cyfnod mae’n ofynnol i’r Cynghorydd/Gweinyddwr y Contract restru unrhyw ddiffygion sy’n parhau ac sydd yn ei farn ef/hi angen eu hadfer, a chyflwyno’r rhestr hon i’r contractwr i roi sylw iddi. 
3.3.7
Y Cyfrif Terfynol a’r Dystysgrif Derfynol:

Yn ddelfrydol, bydd y Swyddog Technegol wedi cytuno ar elfennau o’r cyfrif terfynol wrth i’r gwaith fynd rhagddo. Mae hyn yn fuddiol oherwydd bod yr eitemau’n dal i fod yn ffres ym meddyliau bawb ac mae’n llai tebygol y ceir anghydfod yn nes ymlaen pan fo’r cof wedi pylu neu am fod ystyriaethau ariannol eraill wedi golygu fod y contractwr yn ceisio gwneud arian ychwanegol allan o’r prosiect.
Mae’n ofynnol i’r contractwr nodi yn ei gyfrif terfynol yr holl wybodaeth sy’n angenrheidiol er mwyn i’r Cynghorydd/Gweinyddwr y Contract (swyddog technegol) gymeradwyo ac ardystio’r swm priodol. Mae’n ofynnol dan y contract i’r dystysgrif hon gael ei chyflwyno’n ffurfiol ac mae’n dwyn y contract i ben. Ar y cam hwn, byddir yn ardystio i ryddhau’r arian a ddaliwyd yn ôl, ynghyd ag unrhyw arian sy’n ddyledus i’r contractwr. 
Cofnodir y Cyfrif Terfynol ar CARIS a dylid rhoi copïau ar y ffeil achos a’r copïau gwreiddiol i’r parti perthnasol i gael y taliad terfynol. Gallai’r parti hwn fod yn adran grantiau’r awdurdod lleol, y cleient neu barti arall. 
4. CEFNDIR Y CONTRACTAU  

Ffurfir contract pan fo cynnig diamod yn cael ei dderbyn yn ddiamod. Yng nghyd-destun prosiect adeiladu, pan fo contractwyr wedi cael eu gwahodd i gyflwyno tendrau cystadleuol, mae’r tendrau’n cyfateb i ‘gynnig’ i ymgymryd â’r gwaith a ddangosir yn y dogfennau tendro am y pris tendro. Os derbynnir tendr, yna bydd contract wedi’i ffurfio, a thelerau’r contract fydd y rhai a nodir, neu y cyfeirir atynt, yn y dogfennau tendro. 
Gall 'Llythyrau o fwriad' gymylu’r darlun a dylid eu hosgoi. Os yw’n bosibl derbyn y tendr yn ddiamod, yna byddai’n well ysgrifennu llythyr i’r perwyl hwnnw, a daw’r contract i fodolaeth o’r eiliad y daw’r llythyr i law’r contractwr. Bydd effaith llythyr sy’n mynegi bwriad i ymrwymo i gontract ryw bryd yn y dyfodol yn dibynnu ar y geiriad a’r amgylchiadau ym mhob achos, ond mae’n debygol na chaiff unrhyw effaith gyfreithiol. Gallai dechrau gwaith ar sail o’r fath arwain at ganlyniadau trychinebus i’r ddau barti. 
Os oes cyfnod o gyd-drafod, dylid cadw cofnodion gofalus ar ffeil achos y cleient o bob mater y cytunwyd arnynt fel y gellir eu cynnwys yn gywir yn y Dogfennau Contract ffurfiol. Dylid paratoi’r dogfennau hynny cyn gynted ag y deuir i gytundeb, a chyn dechrau gweithio ar y safle. Bydd methiant i gyflawni’r dogfennau ddim yn golygu, o anghenraid, nad oes contract yn bodoli, ond gall yn aml arwain at ddadleuon y gellir eu hosgoi ynghylch yr hyn a gytunwyd. 
4.1 TERMAU DATGANEDIG 

Yn gyffredinol, mae partïon wedi’u hymrwymo gan delerau contract y maent wedi’u datgan yn benodol ac wedi cytuno iddynt. Yn ymarferol, gall anawsterau godi o ran sefydlu beth yn union yw’r telerau hyn: mae’n bosib y byddant wedi’u gwasgaru ymysg sawl dogfen, efallai y byddant yn amwys neu’n gwrth-ddweud ei gilydd, neu gallant fod yn fud ar agwedd o’r mater a bod yn destun dadl. Mae’r broses o roi telerau contract at ei gilydd a’u dehongli yn cael ei llywodraethu gan faes penodol o’r gyfraith. Dyma rai o’r rheolau pwysicaf: 
· dylid rhoi i eiriau eu hystyr cyffredin llythrennol; 
· lle bo amwysedd neu wrthdaro, bydd llys yn penderfynu, yn gyffredinol ar sail wrthrychol, yr hyn a ystyria i fod yn wir fwriad y partïon. Er enghraifft, bydd telerau a gytunwyd yn arbennig yn cymryd blaenoriaeth, fel arfer, dros delerau printiedig safonol ac mae’r rhain yn fwy tebygol o gynrychioli bwriadau’r partïon.
· dehonglir y contract fel arfer yn gryfach yn erbyn y parti a’i lluniodd (gelwir hyn y rheol contra proferentem)

· yn gyffredinol, nid yw tystiolaeth o gyd-drafod blaenorol yn dderbyniol i wrth-ddweud telerau datganedig y contract (Wates Construction (South) Ltd v Bredero Fleet Ltd ) er y gall tystiolaeth o’r cefndir ffeithiol gael ei defnyddio yng nghyswllt telerau sydd ymhlyg (implied). 
4.2 telerau ymhlyg
Yn ogystal â’r rheolau dehongli a nodir uchod, mae sawl modd y gall telerau, nad yw’r partïon wedi’u datgan yn benodol, fod yn ymhlyg mewn contract. 
Gall telerau fod yn ymhlyg ‘mewn ffaith’ neu ‘mewn cyfraith’. Caiff telerau eu hymhlygu mewn ffaith i roi grym i’r hyn a ragdybir yw bwriadau’r partïon, ond nad ydynt wedi’u nodi’n benodol, ac ni fyddant yn ymhlyg os ydynt yn gwrth-ddweud y telerau datganedig. Maent yn ymhlyg ar sail amgylchiadau penodol y contract ac mae’n rhaid iddynt, fel arfer, allu gwrthsefyll ‘prawf anghenraid’: mewn geiriau eraill, y byddai’r contract, heb yr ymhlygiad, mor amhroffesiynol fel na fyddai’r un person synhwyrol yn cytuno iddo. Nid yw’r llysoedd wedi defnyddio’r prawf mewn modd mor gaeth â hyn bob amser, a byddant weithiau’n ymhlygu telerau ar y sail mai dyna oedd bwriad y partïon, yn ôl pob golwg.
Hefyd, mae dull y llysoedd o ystyried yr amrediad o amgylchiadau y gellir eu hystyried, ac y cyfeirir atynt weithiau fel y 'matrics ffeithiol', wedi amrywio’n sylweddol o gymryd safbwynt eang sy’n rhoi ystyriaeth i amrywiaeth eang o amgylchiadau cysylltiedig, i safbwynt cul iawn sy’n cyfyngu ei hun i ‘bedair congl’ dogfennau’r contract. Yn ymarferol, byddai’n annoeth dibynnu ar delerau’n cael eu hymhlygu ar sail tystiolaeth amgylchiadol. 
Mae telerau ymhlyg mewn cyfraith lle maent (a) wedi’u hymhlygu bob amser yn y math hwnnw o gontract fel mater cyfreithiol neu (b) drwy weithrediad statud. Yn y naill achos a’r llall, nid yw’r telerau’n seiliedig ar fwriad rhagdybiedig y partïon. Nid yw’r ffaith fod telerau’n gwrth-ddweud telerau datganedig contract yn golygu, o anghenraid, nad ydynt ymhlyg. Enghraifft o delerau sy’n ymhlyg o anghenraid yw rhai rhwymedigaethau a fyddai bob amser yn ymhlyg mewn contractau rhwng landlord a thenant. 
Y telerau ymhlyg pwysicaf, o bell ffordd, mewn contractau adeiladu yw’r rhai sy’n ymhlyg drwy statudau. Y statudau mwyaf arwyddocaol o blith y rhain yw Deddf Gwerthu Nwyddau 1979, Deddf Cyflenwi Nwyddau a Gwasanaethau 1982 (y ddwy wedi’u diwygio gan Ddeddf Gwerthu a Chyflenwi Nwyddau 1994), Deddf Anheddau Diffygiol 1972 a’r Ddeddf Grantiau Tai, Adeiladu ac Adfywio 1996.
Deddf Gwerthu Nwyddau 1979:

Mae’r statud hwn yn ymhlygu telerau i gontractau ar gyfer gwerthu nwyddau yng nghyswllt teitl (a.12), gohebiaeth gyda disgrifiad (a.13), ansawdd ac addasrwydd i bwrpas (a.14), a gwerthu drwy sampl (a.15). Er enghraifft, mae adran 14 yn ymwneud ag amgylchiadau lle bo’r gwerthwr yn gwerthu nwyddau fel rhan o’i fusnes a bod y prynwr, yn benodol neu drwy ymhlygiad, yn hysbysu’r gwerthwr o bwrpas penodol y mae’r nwyddau’n cael eu prynu ar ei gyfer. Mewn achos o’r fath ceir amod ymhlyg y bydd y nwyddau a gyflenwir o dan y contract yn rhesymol addas i’r pwrpas hwnnw. Mae’r dehongliad hwn wedi’i gymhwyso i adeiladau a ddyluniwyd ac a adeiladwyd fel pecyn a’i basio ymlaen i eraill. 
Deddf Cyflenwi Nwyddau a Gwasanaethau 1982:

Mae’r statud hwn yn ymdrin â chontractau ar gyfer gwaith a deunyddiau, contractau ar gyfer llogi nwyddau, a chontractau am wasanaethau. Daw’r rhan fwyaf o gontractau adeiladu o dan y categori ‘gwaith a deunyddiau’ ac mae’r Ddeddf yn ymhlygu telerau i’r rhain sy’n cyfateb i adrannau 12-15 a nodir uchod mewn perthynas ag unrhyw nwyddau y mae’r eiddo wedi’i drosglwyddo iddynt o dan y contract. Felly, fel y nodir uchod, dylai unrhyw ddeunyddiau a gyflenwir fod yn rhesymol addas i’r pwrpas bwriedig, cyn belled ag y bo’r prynwr yn dibynnu bob amser ar sgiliau a barn y cyflenwr. (Os yw prynwr yn pennu deunydd penodol, yna mae hyn yn ddigonol i ddangos nad oedd yn dibynnu ar y gwerthwr.) 
Ar gyfer gwasanaethau, mae’r Ddeddf yn ymhlygu telerau ynghylch y sgiliau a gofal a ddangosir, ac amser ac ystyriaeth y perfformiad. Er enghraifft, mae disgwyliad ymhlyg yn adran 14 y bydd cyflenwr sy’n gweithredu fel rhan o’i fusnes yn ymgymryd â’r gwasanaethau o fewn amser rhesymol cyn belled, wrth gwrs, nad yw’r partïon wedi cytuno i delerau ynghylch amser eu hunain. 
Deddf Anheddau Diffygiol 1972:

Mae’r Ddeddf hon yn berthnasol lle bo gwaith yn cael ei gwblhau yng nghyswllt annedd, gan gynnwys gwaith dylunio. Mae’n datgan ei bod yn ddyletswydd ar berson sy’n ymgymryd â gwaith mewn perthynas â darparu annedd i sicrhau fod y gwaith y mae ef/hi yn ymgymryd ag ef yn cael ei gwblhau mewn modd celfydd a/neu broffesiynol, gyda deunyddiau priodol fel bod yr annedd yn addas fel trigfan pan fo’r gwaith hwnnw wedi’i gwblhau (a.1(1)). Mae’n ymddangos fod hwn yn atebolrwydd na ellir dianc oddi wrtho, ac yn ddyledus i unrhyw un sy’n cael buddiant yn yr annedd. 
Deddf Grantiau Tai, Adeiladu ac Adfywio 1996:

Mae’r Ddeddf hon yn ei gwneud yn ofynnol i bob contract adeiladu sy’n dod o fewn diffiniad y Ddeddf gynnwys rhai darpariaethau penodol gan gynnwys yr hawl i dalu mewn rhandaliadau, yr hawl i gael rhybudd o’r swm i’w dalu, yr hawl i roi gorau i’r gwaith os nad yw taliad yn cael ei wneud, a’r hawl i fynd ag unrhyw anghydfod a gyfyd o’r contract i gael dyfarniad.
Os nad yw’r partïon yn cynnwys y darpariaethau hyn yn eu contract, bydd y Ddeddf yn ymhlygu telerau i ddarparu’r hawliau hyn (a.114) drwy Reoliadau’r Cynllun ar gyfer Contractau Adeiladu (Cymru a Lloegr) 1998. Mae’r Ddeddf yn eang a bydd yn berthnasol yn awtomatig i berchenogion eiddo preswyl megis landlordiaid, Awdurdodau Lleol neu Gymdeithasau Tai. Nid yw’n berthnasol i weithrediadau ar annedd lle bo un o’r partïon i’r contract yn preswylio neu’n bwriadu preswylio (a.106). Gellir defnyddio’r darpariaethau dyfarnu o fewn contract, drwy gytundeb. Dylid nodi hefyd y gallai anghydfod is-gontract fod wedi’i gynnwys hefyd hyd yn oed pan fo’r prif gontract yn ymwneud â deiliad preswyl. 
4.3 CYMALAU EITHRIO 
Mae’r cwmpas i eithrio atebolrwydd am faterion o bwys wedi’i gyfyngu gan ddau ddarn arwyddocaol o ddeddfwriaeth, Deddf Telerau Contract Annheg 1977, a Rheoliadau Telerau Annheg mewn Contractau Defnyddwyr 1994 (a Rheoliadau Telerau Annheg mewn Contractau Defnyddwyr 1999 (Ewrop) ).

Deddf Telerau Contract Annheg 1977:

Mae’r Ddeddf hon yn cael yr effaith o ddirymu rhai cymalau eithrio gan gynnwys: unrhyw gymalau sy’n eithrio atebolrwydd am farwolaeth neu anaf personol sy’n deillio o esgeulustod; unrhyw gymalau sy’n ceisio eithrio atebolrwydd am rwymedigaethau adran 12 o Ddeddf Gwerthu Nwyddau 1979 (a’r adran gyfatebol o dan Ddeddf Cyflenwi Nwyddau a Gwasanaethau); unrhyw gymalau sy’n ceisio eithrio atebolrwydd am rwymedigaethau adrannau 13, 14 neu 15 o Ddeddf Gwerthu Nwyddau 1979 (a’r adrannau cyfatebol o dan y Ddeddf Cyflenwi Nwyddau a Gwasanaethau) lle bônt yn gweithredu yn erbyn unrhyw berson sy’n delio fel defnyddiwr. 
Mae hefyd yn dirymu rhai cymalau eithrio eraill i’r graddau eu bod yn methu â bodloni prawf rhesymoldeb, er enghraifft, atebolrwydd am esgeulustod ar wahân i atebolrwydd am farwolaeth neu anaf personol, ac atebolrwydd am dorri amodau rhwymedigaethau adrannau 13, 14 ac 15 mewn contractau nad ydynt yn ymwneud â defnyddiwr.  

Rheoliadau Telerau Annheg mewn Contractau Defnyddwyr 1994:

Nid yw’r rhain ond yn berthnasol i delerau mewn contractau rhwng gwerthwr neu gyflenwr nwyddau / gwasanaethau a defnyddiwr, a phan nad yw’r telerau wedi’u cyd-drafod yn unigol (byddai hyn fel arfer yn cynnwys pob ffurflen safonol). Diffinnir defnyddiwr fel person sydd, wrth wneud contract, yn gweithredu at ‘ddibenion sydd y tu allan i’w fusnes’ (a.2). ‘Telerau annheg’ yw unrhyw delerau sy’n achosi anghydbwysedd arwyddocaol yn hawliau’r partïon sydd o anfantais i’r defnyddiwr, ac mae’r rheoliadau’n datgan na fydd unrhyw delerau o’r fath yn rhwymo’r defnyddiwr. Mae’n bwysig, felly, os gwneir unrhyw newidiadau i ddogfennau’r contract y gellid eu hystyried fel rhai sy’n cyfyngu ar hawliau’r cyflogwr, bod y rhain wedi’u hesbonio a’u trafod, fel y gellir ystyried eu bod wedi’u cyd-drafod yn unigol. 
4.4 CRYNODEB:

I grynhoi, bydd defnyddio cytundebau a chontractau ansafonol nad ydynt wedi’u profi yn fwy tebygol o fod yn gynhennus neu o dorri amodau deddfwriaeth fel y Ddeddf Telerau Annheg mewn Contractau neu’r Rheoliadau Contractau Defnyddwyr. Mae peryglon hefyd y gallai telerau fod yn ymhlyg yn y ddogfen a baratowyd nad ydynt wedi’u gosod allan yn benodol. Oherwydd hynny, argymhellir yn gryf iawn y dylid defnyddio cyfres o ddogfennau contract sydd wedi’u profi’n helaeth yn ymarferol ac o fewn y gyfraith.  
Fersiwn 1 dyddiedig:  Chwefror 2010

